
Kafka goiztar 
TXILLARDEGl / Hizkuntzalari eta idazlea 

Torturaz hil zituzten. Ezer ba 
al dago latzagorik? 

Gero, hamaika urtez, izku-
tatu egin zuten egia. Gorpu-
tzak berak ere izkutatu zi-
tuzten. Eta azkenean hezur-
konda r rak bederen 
Gipuzkoara ekartzea erabaki 
zuten 

Orduan Hondarribiakoa eta Tolosakoa ger-
tatu zen. Eta eztabaida eroak hasi ziren: sina-
tzea beharrezkoa al zen? Non eman behar ziren 
gorpuak: Hondarribian ala kanposantuan? 
«Kontu gehiegiz» jokatu zutela esan du Atu-
txak... 

Ez zuen Praha-tar judu famatuak dena so-
matu. Euskal Herrian bertan gertakari «kafkaia-
rragorik» ere ikusiko genuen... Eta are oke-
rragoa: gertakarien kakoa, torturapean hildako 
bi gudarien patu lazgarria. ahantzita: «no está 
claro dónde ni a quién se debería haber hecho 
la entrega de los cadáveres».., 

Probokazio hutsean bizi izan gara aste 
hauetan, Atutxaren morroinek ongi bete dute 
beren eginkizuna: ahaztu ere egin zaigu Lasa 
eta Zabala torturapean hil zirela. Mozorrokeria 
bikaina! 

Non dago espainiar inperialismoaren zapal-
keta-lana? Dena bihurtu dute «euskaldunen ar-
teko» ikamika; are «abertzaleen arteko» saltsa, 
omen... Bapo! «Pakto»koen maila harrigarria 
hortxe daukagu, garbi, nabarmen. Helburua 
lortua da: torturapean hildakoek berek ez dute 
madarikazioa besterik merezi. 

«Pakto»ko gizaurenek lortu dute. 
Baina, beharbada, ez dagokio Atutxari «chi-

quito de Vizcaya» izendapena. Berak, eta bere 
buruquideek, «Grande de España» deitzea na-
hiago omen dute. 


